Kæru félagar! 
Ég vil byrja á því að óska ykkur öllum til hamingju með daginn.   Það er hins vegar þyngra en tárum taki að horfa uppá það skefja- og miskunnarlausa óréttlæti sem dunið hefur á íslenskum launþegum frá bankahruni.  Öll munum við eftir stöðugleikasáttmálanum sáluga frá árinu 2009 sem ASÍ  og Samtök atvinnulífsins gerðu, en  þar voru launþegar þvingaðir til að fresta og afsala sér kjarasamningsbundnum launahækkunum sem um hafði verið samið 17. febrúar 2008.  Það er ekki bara að þessar umræddu launahækkanir hafi verið hafðar af launafólki heldur hafa íslenskir launþegar verið samningslausir frá 1. desember 2010 eða sem nemur 5 mánuðum .
Því til viðbótar hafa skuldir heimilanna stökkbreyst í kjölfar falls bankanna, með öðrum orðum þá hefur greiðslubyrði  heimilanna hækkað um tugi prósenta á sama tíma og kaupmáttur hefur verið í frjálsu falli. Það hafa allir varpað sínum vanda viðstöðulaust yfir á alþýðu þessa lands og nægir að nefna í því samhengi að ríkisstjórnin hefur stórhækkað skatta og aðrar álögur á landsmenn, sveitarfélög hafa hækkað gjaldskrár sínar, verslunareigendur hafa hækkað vöruverð, Orkuveita Reykjavíkur hefur einnig skellt öllum sínum vanda yfir á neytendur og ekki má gleyma stórhækkuðu bensínverði  og svona mætti lengi telja.  Ekki má gleyma einu mesta bölinu sem hrjáir íslenskt samfélag en það er að sjálfsögðu atvinnuleysið en það eru um 15 þúsund einstaklingar án atvinnu og fleiri þúsund manns hafa flúið land.

Því segi ég:  það verður að koma tannhjólum atvinnulífsins aftur af stað og þessu grímulausa óréttlæti verður að fara að linna í eitt skipti fyrir öll gagnvart skuldsettum heimilum. 
Kæru félagar, 
það er morgunljóst hvað gerðist varðandi efnahagshrunið hér á landi enda var það staðfest í rannsóknarskýrslu alþingis. En þar kemur skýrt fram að það voru jakkafataklæddir menn sem rændu bankana innan frá og íslensk stjórnvöld og eftirlitsstofnanir hér á landi brugðust algjörlega hlutverki sínu. En nú er komið ár frá því að rannsóknarskýrslan kom út og það verður að segjast alveg eins og er að lítið sem ekkert hefur breyst. Í skýrslunni kom til dæmis fram gríðarleg gagnrýni á lífeyrissjóði landsmanna og hvöttu skýrsluhöfundar til þess að rannsókn færi fram á starfsemi lífeyrissjóðanna. En Guðmundur Ólafsson, hagfræðiprófessor, hefur nefnt að lífeyrissjóðirnir hafi tapað allt að 800 milljörðum vegna hrunsins og því er óskiljanlegt að alþingi Íslendinga skuli ekki vera búið að láta framkvæma rannsókn á lífeyrissjóðunum. 
Ég get ekki annað en minnst á Orkuveitu Reykjavíkur sem við Akurnesingar eigum hlut í upp á 5,6% en þar hafa gerst hlutir sem eru með hreinustu ólíkindum en á þeim bænum hafa menn farið í glórulausar fjárfestingar með erlendri lántöku og nema nú skuldir Orkuveitunnar um 240 milljörðum króna og reikningurinn vegna þessarar vanrækslu hefur verið sendur á okkur neytendur. Við Akurnesingar þurfum til að mynda að lána Orkuveitunni og ábyrgjast 660 milljónir vegna þessarar stöðu sem nú er komin upp hjá OR. Þessu til viðbótar er rétt að minna á Sögu Akraness sem kostar okkur Akurnesinga 100 milljónir. Verk sem er búið að taka ein 10 ár að skrifa. Og hefur söguritari einungis skilað af sér þeim hluta verksins sem nær fram á 18. öld. Það er sorglegt að menn skuli fara með skattfé almennings með þessum hætti eins og hér hefur verið rakið. Og enn og aftur ber enginn ábyrgð. 
Kæru félagar, ég hef gagnrýnt Samtök atvinnulífsins og Alþýðusamband Íslands harðlega. Ástæðan er einföld: Mér finnst til að mynda ASÍ sýna alltof mikla linkind í öllum sínum aðgerðum er lúta að hagsmunum íslensk launafólks. Ég get nefnt nokkur dæmi.   Samræmdu launastefnuna, hræðsluóróðurinn í kringum Icesave samninga, stöðugleikasáttmálann, gagnrýni ASÍ á neysluviðmið velferðaráðherra og síðast en ekki síst stuðningur forystu ASÍ við verðtrygginguna,
Já hvað með verðtrygginguna sem ASÍ ver með kjafti og klóm? Ég vil rifja það upp fyrir ykkur sem gerðist í aðdraganda bankahrunsins og lýtur að verðtryggingunni. En það var gullið tækifæri sem gafst í október 2008 til að koma í veg fyrir stórfellda hækkun á verðtryggðum húsnæðislánum landsmanna. Það tækifæri sem ég er að tala um lá í þeim starfshópi sem Jóhanna Sigurðardóttir, núverandi forsætisráðherra og fyrrverandi félags- og tryggingarmálaráðherra skipaði. Þessi starfshópur undir forystu og formennsku Gylfa Arnbjörnssonar, forseta ASÍ, hafði það markmið að skoða hvaða leiðir væru færar til að bregðast við vanda skuldsettra heimila sem væru með verðtryggð lán og að meta fjárhagsleg áhrif þess að fella tímabundið niður verðtryggingu á lánsfé og sparifé.  Þarna var kjörið tækifæri til þess að deila byrðum efnahagshrunsins jafnt á milli fjármagnseigenda og skuldsettra heimila með því að taka neysluvísitöluna tímabundið úr sambandi. En starfshópurinn, undir forystu forseta ASÍ sagði nei, það má ekki því það kostar lánveitendur og fjármagnseigendur 180 milljarða ef neysluvístalan væri tekin úr sambandi. Skítt með skuldsett heimili, þeim skal fórnað á altari verðtryggingarinnar. 
En hver er afstaða íslenskra stjórnvalda til verðtryggingarinnar. Rétt er að rifja upp ummæli sem Steingrímur J. Sigfússon sagði í apríl 2009 að hann vildi afnema verðtrygginguna þegar verðbólgumarkmiðum Seðlabankans yrði náð og það hefur nú gerst. Einnig er rétt að rifja upp að Samfylkingin hefur lagt fram fjölmörg frumvörp um að afnema þennan skaðvald sem verðtryggingin er. Núna eru þessir aðilar í ríkisstjórn og því spyr ég hví í ósköpunum ganga menn ekki hreint til verks og afnema verðtrygginguna í eitt skipti fyrir öll? Enda vitum við hvernig hún hefur leikið íslensk heimili grátt í gegnum ár og áratugi. 
 
Kæru félagar.
 Ég hef einnig gagnrýnt svokallaða samræmda launastefnu ASÍ og SA en þar mátti ekkert tillit taka til sterkrar stöðu útflutningsfyrirtækja. Það á að setja alla launþega upp í sama láglaunavagninn. En sem betur fer hefur Verkalýðsfélagi Akraness tekist að brjóta þessa stefnu á bak aftur með gerð kjarasamnings við Elkem Ísland sem er að skila starfsmönnum umtalsverðum kjarabótum en starfsmenn eru að hækka um allt að 35 þúsund krónur á mánuði og eiga von á eingreiðslu í næstu útborgun sem nemur allt að 500 þúsund krónum. Ég er stoltur af þessum samningi sem Verkalýðsfélag Akraness náði.  Rétt er að benda sveitarstjórnarmönnum á að þessa barátta VLFA mun skila bæjarsjóði 7-10 milljónum í skatttekjur og ef við náum að semja eins fyrir starfsmenn Norðuráls mun bæjarsjóður fá yfir 20 milljónir til viðbótar og er ég hér bara að tala um eingreiðsluna sem félagið náði til handa starfsmönnum ekki hinar almennu launahækkanir.
Vissulega eru atvinnugreinar í okkar samfélagi sem eiga undir högg að sækja eins og til dæmis byggingariðnaðurinn og þessum greinum þurfum við að sýna skilning vegna bágrar stöðu. Hins vegar er það morgunljóst að þau lágmarkslaun sem er verið að bjóða upp á í dag standast ekki nokkra skoðun. Lágmarkslaun upp á 165 þúsund krónur duga engan veginn til að einstaklingur nái að framfleyta sér enda var það staðfest í mjög vandaðri skýrslu sem velferðarráðherra lét gera um neysluviðmið. Í þeirri skýrslu kemur skýrt fram að einstaklingur þurfi að lágmarki um 280 þúsund krónur á mánuði til að geta framfleytt sér og inni í því er húsnæðis- og bifreiðakostnaður ásamt öðrum útgjaldaliðum sem ekki er hægt að komast hjá. Lágmarkslaun þurfa að miðast við þetta neysluviðmið en ég geri mér algjörlega grein fyrir því að það getur tekið tíma að vinna lágmarkslaunin upp í neysluviðmiðið sem velferðarráðherra lét gera. 

Nú eru blikur á lofti og loksins er lífsmark með forystu ASÍ en núna neitar verkalýðshreyfingin alfarið að ganga frá kjarasamningum til þriggja ára nema að fá sömu launahækkanir og Verkalýðsfélag Akraness náði að semja fyrir starfsmenn Elkem ella verði bara samið til eins árs.  Það getur komið til átaka á vinnumarkaði miðað við yfirlýsingar hina ýmsu forystumanna verkalýðshreyfingarinnar síðustu daga.  Hins vegar er það bláköld staðreynd að það tapa allir á verkföllum og því ber okkur skylda til að ná fram kjarasamningum hið fyrsta.  En það verða ekki kjarasamningar sem byggjast á ofurskilyrðum Samtaka atvinnulífsins og LÍÚ.  Í þessum samningum verður að tryggja að kaupmáttur launafólks aukist og einnig þarf að stórhækka lágmarkslaun enda eru lágmarkslaun uppá 165.000 kr á mánuði atvinnurekendum,verkalýðshreyfingunni og í raun öllu íslensku samfélagi til skammar.
Ágætu félagar.
Ég veit vel að Samtök atvinnulífsins eru ekkert ýkja ánægð með þá stefnufestu sem VLFA hefur sýnt í mörgum málum. Og sem dæmi þá gagnrýndi Vilhjálmur Egilsson, framkvæmdastjóri SA, mig harkalega í viðtali á Bylgjunni í þættinum Ísland í bítið á föstudaginn. Hann kallaði mig meðal annars „korter í þrjú gæjann“. Ekki veit ég hvað hann á við blessaður. Kannski sér hann eftir dansinum sem ég bauð honum uppí þegar ég samdi um góðan samning fyrir starfsmenn Elkem og telur sig núna hafa verið misnotaður! Hver veit?
Að öllu gríni slepptu þá lít ég á það sem hól þegar Samtök atvinulífsins gagnrýna mig.  Hins vegar skil ég vel að Vilhjálmur Egilsson og SA pirrist yfir störfum Verkalýðsfélags Akraness. Auðvitað fer það í taugarnar á SA að félagið náði að landa samningi við Elkem Ísland langt umfram það sem til stóð að semja á hinum almenna vinnumarkaði.  En þetta þurfti félagið meðal annars að gera í reykfylltu bakherbergi með forsvarsmönnum fyrirtækisins án vitneskju Samtaka atvinnulífsins. 
Það pirrar Vilhjálm líka að VLFA hefur krafist þess að atvinnurekendur víki úr stjórnum lífeyrissjóðanna, enda er tilgangur þeirra þar inni að hafa áhrif á fjárfestingar lífeyrissjóðanna. Lífeyrissjóðirnir eru eign launþega og þar af leiðandi eiga atvinnurekendur ekkert að vera að vasast í þeim fjármunum heldur eru það sjóðsfélagarnir sjálfir sem það eiga að gera. Það fer líka í taugarnar á Vilhjálmi að ég skuli voga mér að gagnrýna hvernig SA hafa haldið kjarasamningum í herkví útaf sérhagsmunum LÍÚ, neitað að gera kjarasamninga í 5 mánuði vegna þess að þeim tekst ekki að skipa ríkisstjórn Íslands fyrir varðandi fiskveiðistjórnunarkerfið. En öll vitum við hvernig fiskveiðistjórnunarkerfið hefur farið eins og hvirfilbylur um hinar dreifðu byggðir þessa lands og skilið fólk eftir í átthagafjötrum þegar útgerðarmenn hafa tekið ákvörðun um að selja aflaheimildir sínar og labba út úr greininni með hundruð milljóna ef ekki milljarða og skilja fólkið eftir. Þeir þola heldur ekki að ég skuli hafa vogað mér að benda á að aðilar sem sitja í stjórnum og ráðum SA eins og til dæmis Birna Einarsdóttir, bankastjóri Íslandsbanka, og Höskuldur Ólafsson, bankastjóri Arion banka, en þessir aðilar hafa hækkað laun sín um upp undir eina milljón á mánuði á sama tíma og Samtök atvinnulífsins krefja íslenskt launafólk um að gengið verði frá hófstilltum kjarasamningum. Við svona vinnubrögðum segi ég Sveiattan. 

Að lokum kæru félagar, það er ekkert mál að fá að komast í klíkuna. Klíkuna hjá SA og hjá ASÍ en til þess þarf maður að þóknast þeim öflum sem þar eru.  Hins vegar er það morgunljóst að það mun ég aldrei gera og einnig mun ég aldrei leggjast fyrir framan lappirnar á Samtökum atvinnulífsins eins og þægur heimilishundur og hætta að berjast fyrir bættum kjörum minna félagsmanna.  Í slíkri klíku hef ég engan áhuga á að vera. 
Takk fyrir. 

